
Бакалы-2015
Мәлих Харис (Мәлих Харис улы Харисов) 1915 йылда Башҡортостандың Саҡмағош районының Яңы күл ауылында ярлы крәҫтиән ғаиләһендә тыуған. Бикйәшләйетем ҡалыуына ҡарамаҫтан, белемгә ынтыла.1941 йылда Башҡорт дәүләт педагогия институтының тел һәм әҙәбиәт факультетын тамамлай. Шул уҡ йылда хәрби хеҙмәткә алынып, офицерҙар курсында уҡып сыға. 1944 йылда Ватан һуғышында батырҙарса һәләк була.
    Мәлих Харистың ижади ғүмере бик ҡыҫҡа, ни бары 7 – 8 йыл була, сәскә атып өлгөрмәй өҙөлә. Әммә ошо ҡыҫҡа ғына ваҡыт эсендә лә байтаҡ шиғыр, баллада яҙып ҡалдыра. Уның тәүге шиғырҙары 1934 йылда гәзит-журналдарҙа күренә башлай. Ул нескә тойғоло, хистәргә бай үҙенсәлекле лирик шағир булып таныла. Шағир йыш ҡына үҙе кисергән ваҡиғаларҙы тасуирларға тырыша, үларға уҙ мөнәсәбәтен белдерә. “А. С. Пушкинға”, “Йәшлек”, “Диңгеҙгә”, “Руставели”, “Әсә тураһында йыр”, “Мин һөйәм” кеүек ижад ынйылары башҡорт шиғриәтендә билдәле урын тота. Ихласлыҡ, үҙ иленә сикһеҙ бирелгәнлек тойғолары уның әҫәрҙәрендә төп урын биләй.
Йәшләй һәләк булған Мәлих Харис үҙе иҫән саҡта әҫәрҙәренең айырым китап булып сығыуын күрмәй. “Йөрәк тауышы” тигән беренсе китабы вафатынан һуң, 1944 йылда донья күрә. 1954 йылда шул уҡ китабы, бер аҙ тулыландырылып, Назар Нәжмиҙең баш һүҙе менән баҫылып сыға. 1974 йылда “Башҡорт лирикаһы өлгөләре” серияһында Мәлих Харистың шиғырҙары рус теленә тәржемә ителеп баҫыла.
 Малих Харистың фронт лирикаһында батыр һалдат образы үҙәктә торҙо. Ул “Батыр тураһында баллада”, “Хат”, “Онотмаһын мине Тыуған ил” тигән поэтик әҫәрҙәрендә Тыуған иле өсөн ғүмерен биргән батырҙың үлемһеҙлеген данланы. Шағир әсәһенә яҙған хатында был идеяны шулай формалаштырҙы:
Мин йығылһам әгәр, йәш түкмә һин,
Ә тын ғына шулай хәтерлә:
“Ул Ватанын һөйҙө, ут эсендә
Уның данын, намыҫын һаҡланы,
Ул йығылды, ләкин башҡаларға
Ғүмер бирҙе. Юҡҡа ауманы”
Әсәһен ҡосҡан бала кеүек, яу яланында ерҙе ҡосаҡлап ауған йәш егеттең үлемен күреп, ул:
Эй ғүмерҙең һуңғы сәғәте!
Һин миңә лә шулай күкрәп кил.
Батырҙарын иҫкә алғанда,
Онотмаһын мине лә Тыуған ил, -
тигәйне. М. Харистың уҙ ғүмере лә яу ҡырында, әлеге Урал буйы егетенекеләй, иртә өҙөлөп ҡалды һәм үҙе лә, Тыуған ил батырҙарын иҫкә алғанда, онотолмаҫ батырға, ижады үлмәҫ йырға әйләнде.
           Һалдат дошманды ҡыуып тағы алыҫыраҡ киткән һәм айҙар-йылдар үткән һайын, һағыныу һаман көсәйә барһа ла, еңеү көндәренең, туғандарын, ғаиләң менән ҡайтып күрешеү сәғәттәренең яҡынайыуы шатлыҡ-һөйөнөстәре лә бермә-бер арттырҙы. Улар поэзияға тантаналылыҡ, ғорурлыҡ тойғоһо өҫтәне. М. Кәрим, С. Кулибай, Х. Кәрим һ. б. шағирҙарҙың дошманды эҙәрлекләп барғанда, Румыния, Болгария, Чехословакия, Венгрия, Польша, Германия территориялары аша уҙғанда яҙған шиғырҙарында еңеүсе Совет Армияһының данлы юлы, фашизмға үлем, иҙелеүсе халыҡтарға азатлыҡ алып килеү миссияһы асыҡ сағылды.
             Дүрт йыл эсендә шағирҙар утыҙға яҡын поэма һәм баллада ижад итте. Ул әҫәрҙәрҙең үҙәгендә батыр һалдат образы торҙо. Шул эпик әҫәрҙәрҙән Р. Ниғмәтиҙең “Герой тураһында поэма”, “Үлтер, улым, фашисты!”, “Һинең кәләшеңдең хаттары”, М. Кәримдең “Декабрь йыры”, “Үлмәҫбай” поэмалары, М. Харистың “Батыр тураһында баллада” кеүек әҫәрҙәре башҡорт поэтик эпосының өлгөләре булып танылды.
 “Йыр тураһында баллада”. Батыр һәм йыр тураһында был баллада шағир Мәлих Харисың яҡты иҫтәлегенә бағышланған. Балладаға эпиграф итеп М. Харистың шиғыр юлдары алынған:
...Эй ғүмерҙең һуңғы сәғәте!
Һин миңә лә шулай күкрәп кил.
Уландарын иҫкә алғанда,
Онотмаһын мине лә Тыуған ил!
                 Мәлих Харис бик йәшләй Бөйөк Ватан һуғышы ҡырында батырҙарса һәләк булып ҡалды. Уның ижад ғүмере лә бик ҡыҫҡа булды, сәскә атырға өлгөрмәй өҙөлдө. Әммә алты-ете йыл эсендәге ижады менән поэзия һөйөуселәрҙең ихтирамын яуларға өлгөргәйне. Һуғыш йылдарында фронттан яу батырҙары тураһында балладалар, шиғырҙар яҙып ебәрҙе. Ләкин “Батыр тураһында баллада” һәм “Онотмаһын мине лә Тыуған ил!” тигән әҫәрҙәрендә һүрәтләнгән батырҙарса үлеп ҡалған һалдат кеүек, шағир үҙе лә яу яланында ятып ҡала. Илгә, дуҫтарына уның һуңғы шиғырҙары ғына ҡайта. 
                 Шағирҙың яҡын дуҫы, һабаҡташы Назар Нәжми Мәлих Харистың шиғырҙарын йыйып, китап итеп сығарыша, уның ижад  иткән “Йыр тураһында баллада” әҫәрен ҡәләмдәш дуҫына арнай. 
                “Бағышлау” һуҙенән һуң автор башта ваҡыттың атылған йондоҙ, атта елгән егеттәй тиҙ һәм өҙлөкһөҙ үтә тороуы тураһында һөйләп килә лә ҡапыл һабантуй, ат ярышы тамашаларын тасуирлап китә. Гүйә, ваҡыт менән уҙышҡандай, бер егет атта елә. “Эй саф ваҡыт! Ярһып ҡына шулай ғүмер үтер кеүек, ундағы дәрт, ундағы көс бар ғүмергә етер кеүек”. Шундай йәмле, күңелле саҡта, һабантуй яңы ҡыҙған мәлдә һуғыш башланыу хәбәрен алыу, ат өҫтөндә елдәй елгән егеттең бәйгеләрҙән ҡапыл һуғыш уты эсенә барып ингәндәй булыуы хәл-ваҡиғаларҙы ҡырҡа киҫкенләтә. Йәм-йәшел донья күҙ алдында “ҡапыл ҡарайҙы ла ҡалдымы ни...” Егет ҡулында ла “ул ни күрһен – ҡамсы тугел, ҡылыс ине”. 
                  Яу эсенә барып ингән был һыбай егет шағирҙың дуҫы һәм ҡәләмдәше лә ул. Шағир кешегә лә ғүмер тик бер тапҡыр ғына бирелә, “шулай ҙа ул икеләтә тыуып, икеләтә йәшәп, бер үлә”. Һуғышта ул икеләтә йәшәй һалдат булып та, шағир булып та. Яуҙан ваҡыт урлай-урлай яҙған батыр хаҡындағы ҙур йыры – үҙе бер ғүмер, батырлыҡтары һалдат-шағирҙың үҙе хаҡындағы ла йыры ул. Уларҙың батырҙарса һуғышыуы ла, үлеме лә – үҙе үк ҡаһармандар поэмаһы.
                  Йыр итеп яҙған батыры ла, уны яҙыусы шағир үҙе лә яуҙа һәләк булғас, был өҙөлөп ҡалған йырҙы, героик поэманы дауам итеү иҫән ҡалған дуҫы – ҡәләмдәше өлөшөнә төшә. Шуға күрә “Йыр” тураһында баллада” батыр һалдатҡа, һалдат-шағир Мәлих Харистың үҙенә ялҡынлы һүҙҙәрҙән, йырҙан ҡойолған поэтик һәйкәл төҫөн ала. Балладаның аҙағында аккорд булып тамамланыр “оса Ваҡыт, оса Йыр, оса Ер” тигән һүҙҙәр, гүйә, доньялағы мәңгелек хәрәкәтте, батырлыҡтың, йырҙың, шиғырҙың үлемһеҙлеген символлаштыра. Ошо рәүештә фәлсәфәүи мәғәнәле Ваҡыт төшөнсәһе, йыр булып йәшәр Батырлыҡ, шағир һәм һалдат образдары ысынбарлыҡтағы һәм шартлы, хатта символик хәл-ваҡиғалар аша поэтик һынланыш таба. 
                    “Йыр тураһында баллада” әҫәре жанры яғынан “баллада” тип исемләнһә лә, уның сиктәре байтаҡҡа киңерәк. Әҫәрҙә ысынбарлыҡ күренештәре, тормошсан шиғри һынланыуҙар ҡапыл шартлы ваҡиғалар, символика менән аралашып китеү арҡаһында баллада танымаҫлыҡ булып үҙгәрә. Шулай итеп, баллада героик поэма жанрына яҡынлай. 
Әҫәрҙәрен матбуғатта баҫтырып танылыуҙан бигерәк, күптәрҙе яттан һөйләп һоҡландырған талантлы шағир Мәлих Харис улы Харисовтың тормош юлы ныҡлап өйрәнелмәгән. Бары шул билдәле: ул 1915 йылда Башҡортостандың Саҡмағош районы Яңы Күл ауылында ярлы крәҫтиән ғаиләһендә тыуған. Бик йәш сағынан кулактарҙа малайлыҡта йөрөгән. Урта белемде күрше Илеш районында алған. 1934 йылда Башҡорт дәүләт педагогия институтына уҡырға ингән, шағир Хәниф Кәрим менән бер группала уҡыған. Институтты 1941 йылда тамамлай.
                     Бөйөк Ватан һуғышы башланғас, август айында М. Харис армияға алына һәм байтаҡ ваҡыт Ырымбур ҡалаһында интендант хеҙмәтендә була. 1942 йылдың икенсе яртыһында Өфөлә “Выстрел” курстарында уҡый. 1943 йылдың авгусында лейтенант Мәлих Харис фронтҡа оҙатыла һәм 1944 йылда яу ҡырында илебеҙ азатлығы өсөн ҡорбан була. 1944 йылда, үҙе үлгәндән һуң, “Йөрәк тауышы” тигән тәүге китабы сыға.



Ҡулланылған әҙәбиәт:

1.Утлы йылдар ауазы (Төҙөүсеһе  Ғабдулла байбурин)
2.Йәшлек гәзите  (23 ғинуар 2015 йыл)
3.Башҡорт әҙәбиәте 10 класс
